




“Yüksək mədəniyyətə malik olan xalq həmişə irəli gedəcək, 
yaşayacaq və inkişaf edəcək”.

Ümummilli Lider Heydər Əliyev



“İncəsənət bizim milli sərvətimizdir. Əsrlər boyu bizi bir millət kimi 
qoruyub saxlayan incəsənətimiz olub. Ədəbiyyat, ana dili, musiqi, 
incəsənət, xalçaçılıq, rəssamlıq sənəti… Bu gün biz bu gözəl ənənələri 
qorumalı və Azərbaycan xalqının nə qədər istedadlı olduğunu bütün 
dünyaya çatdırmalıyıq”.

Azərbaycan Respublikasının Prezidenti
İlham Əliyev



Azərbaycan Xəzər Dəniz Gəmiçiliyi Xəzərdə ən böyük və 
ən qədim tarixə malik gəmiçilik şirkətlərindən biridir. Əsası 
1858-ci il may ayının 21-də “Qafqaz və Merkuri” Səhmdar 
Cəmiyyətinin yaradılması ilə qoyulub.

XIX əsrdə Bakıda neft hasilatının sürətli artımı Xəzərdə 
gəmiçiliyin inkişafına təkan verib. Təbii ki, həmin dövrdə 
neft və neft məhsullarının daşınması üçün yeni üzən
vasitələr tələb olunurdu. Təsadüfi deyil ki, dünyada ilk 
neftdaşıyan “Aleksandr” barjı 1873-cü ildə Xəzərdə
istismar olunub. Dünyada ilk tanker – “Zərdüşt” də (1878-
ci ildə tikilib) Xəzərdə səfərlər edib. İlk daxiliyanma mühər-
rikli “Vandal” (1903-cü il), ilk reversivli iki mühərriklə 
çalışan “Delo” (1908-ci il) gəmilərində üzmək də Xəzər 
dənizçilərinin qismətinə yazılıb.

Xəzər Dəniz Neft Donanmasının da 70 ilə yaxın bir dövrü 
əhatə edən tarixi şanlı səhifələrlə zəngindir. SSRİ Nazirlər 
Sovetinin 31 oktyabr 1949-cu il tarixli “Xəzərdə dəniz neft 
istehsalının inkişafı haqqında” sərəncamı ilə “Azərneft” 
birliyi, onun tərkibində isə SSRİ Neft Sənayesi Nazirliyinin 
4 noyabr 1949-cu il tarixli əmri ilə “Üzən vasitələr” idarə-
si yaradılır. Xəzər Dəniz Neft Donanmasının inkişafı məhz 
bu tarixdən başlanır. SSRİ Neft Sənayesi Nazirliyinin 22 
yanvar 1953-cü il tarixli əmri ilə “Üzən vasitələr” idarəsi 
“Xəzərdənizneftdonanma” idarəsinə çevrilir.

Bütün bu faktlar ölkəmizdə gəmiçiliyin tarixinin uzun illərə 
dayandığını, zəngin dənizçilik ənənələrimizin olduğunu 
göstərir. Sevindirici haldır ki, bu tarix uğurla davam etdiri-
lir.

2013-cü ildə ölkədə gəmiçilik sahəsində ciddi struktur
islahatı həyata keçirildi.  Məhz, Azərbaycan Respublikasının 
Prezidenti cənab İlham Əliyevin 22 oktyabr 2013-cü il
tarixli Sərəncamı ilə respublikada mövcud iki böyük 
donanmanın – Azərbaycan Dövlət Xəzər Dəniz Gəmiçiliyi 
və Azərbaycan Respublikası Dövlət Neft Şirkətinin Xəzər 
Dəniz Neft Donanmasının birləşdirilərək yenidən təşkili 
yolu ilə “Azərbaycan Xəzər Dəniz Gəmiçiliyi” Qapalı Səhm-
dar Cəmiyyəti yaradıldı.

İndi “Azərbaycan Xəzər Dəniz Gəmiçiliyi” Qapalı Səhmdar 
Cəmiyyəti dəniz nəqliyyatı sahəsində fəaliyyət göstərən 
donanmaları vahid bir orqanizmdə birləşdirərək, qarşıya 
qoyulan vəzifələri yüksək səviyyədə və operativ yerinə
yetirmək əzmindədir.

“Azərbaycan Xəzər Dəniz Gəmiçiliyi” QSC-nin tərkibinə 
nəqliyyat donanması ilə yanaşı, ixtisaslaşdırılmış 
donanma, gəmi təmiri və tikintisi zavodları, Azərbaycan 
Dövlət Dəniz Akademiyası, ADDA-nın nəzdində fəaliyyət 
göstərən Təlim Tədris Mərkəzi və digər strukturlar daxildir. 
İndi Azərbaycan Xəzər Dəniz Gəmiçiliyinin fəaliyyəti təkcə 
Xəzər dənizi ilə məhdudlaşmır. 2014-cü ildən şirkət Qara 
və Aralıq dənizi hövzələrində fəaliyyətini bərpa edib.

